
1. Вовед 

Цел и опфат на истражувањето 

Ова истражување систематски ја оценува овозможувачката околина за граѓанските 
организации (ГО) кои работат во областа на родовата еднаквост и правата на 
жените во Северна Македонија. Овие организации имаат суштинска улога во 
унапредувањето на демократските вредности, човековите права и инклузијата на 
жените и маргинализираните групи, но нивната ефективност во голема мера зависи 
од постоењето на поддржувачки правни, институционални и политички услови и 
фактори кои се менувале во контекст на пошироките демократски текови. 

Студијата ги анализира трите клучни димензии што ја обликуваат работата на 
граѓанските организации. Прво, слободите на здружување, мирно собирање и 
изразување претставуваат темел на граѓанскиот активизам и ги опфаќаат правото 
на основање организации, мирно собирање и јавно изнесување ставови без 
цензура или вознемирување. Истражувањето ги разгледува и формалните правни 
гаранции и практичните реалности, како што се бирократските пречки, селективната 
примена на законите и општествената клима за застапување на родовите прашања. 

Втората димензија се однесува на финансиската одржливост, која е клучна за 
независноста и долгорочната стабилност на организациите. Освен 
обезбедувањето финансиски средства, ова вклучува и диверзификација на 
изворите на финансирање, избегнување политичка зависност и справување со 
воздржаноста на донаторите кон прашања поврзани со родовата еднаквост и 
ЛГБТИК+ темите. Анализата опфаќа пристап до финансиски ресурси, правичност 
во распределбата на средствата, можности за градење капацитети, како и 
пошироките економски услови што влијаат врз филантропијата. 

Третата димензија се однесува на соработката меѓу државата и граѓанското 
општество, која во голема мера ја определува можноста на ГО да влијаат врз 
јавните политики и да спроведуваат програми. Ова подразбира постоење и 
функционалност на механизми за консултации, отвореност на процесите на 
донесување одлуки, како и нивото на доверба и признавање меѓу институциите и 
организациите што работат на родовата еднаквост. 

Истражувањето ги опфаќа и формалните и неформалните актери како што се 
феминистички групи, организации за правата на жените и заеднички иницијативи 
кои се занимаваат со родово базирано насилство, репродуктивни права, 
антидискриминација и добро владеење на национално и локално ниво. Јавната 
перцепција, обликувана од медиумите, политичкиот дискурс и онлајн просторот, 
исто така значително ја дефинира нивната средина за работа. Иако дигиталните 
платформи овозможуваат поголем досег и мобилизација, тие истовремено ги 
изложуваат организациите на вознемирување, дезинформации и анти-родови 



наративи, што влијае врз нивната безбедност и легитимитет. Разбирањето на овие 
динамики е клучно за целосна проценка на овозможувачката околина. 

Користејќи кабинетско истражување, правна анализа и квалитативни интервјуа, 
студијата обезбедува анализа заснована на докази, наменета за носителите на 
политики, донаторите и мрежите на граѓанското општество. Таа нуди препораки за 
родово сензитивни политики и стратегии за застапување, со цел зајакнување на 
граѓанскиот простор и зголемување на влијанието на организациите.  

Методолошки пристап и образложение 

Ова истражување применува квалитативна, родово информирана методологија за 
анализа на условите во кои функционираат организациите што работат на родовата 
еднаквост и правата на жените во Северна Македонија. Надоврзувајќи се на 
Матрицата за мониторинг на овозможувачката околина за развој на граѓанското 
општество, пристапот оди подалеку од конвенционалните регулаторни проценки и 
ги опфаќа структурните, политичките и неформалните фактори кои несразмерно 
влијаат врз граѓанските организации (ГО) со фокус на родовите прашања. На овој 
начин се адресираат празнините во постојните алатки за мониторинг, кои честопати 
ги занемаруваат интерсекциските ранливости и процесите на делегитимизација во 
граѓанскиот простор. 

Методолошката рамка1 се темели на три клучни елементи. Прво, кабинетското 
истражување опфаќа анализа на законите, политиките и практиките во однос на 
меѓународните стандарди, со цел мапирање на трендовите во граѓанскиот простор 
и идентификување на системските слабости што ги засегаат актерите во областа 
на родовата еднаквост. Второ, се спроведуваат полуструктурирани интервјуа со 
претставници на граѓанските организации, активисти и институционални чинители, 
при што се користат родово сензитивни прашања за да се опфатат и 
институционалните состојби и непосредните, доживеани искуства. Овој пристап 
овозможува истакнување на интерсекторски предизвици и постојните односи на 
моќ. Трето, преку анализа заснована на случаи се испитуваат моделите на отпор и 
повратни реакции (backlash), кооптација и неформални асиметрии, користејќи 
конкретни примери како што се вознемирување, политизирано финансирање и 
селективни партнерства, за да се прикаже како структурните трендови се 
манифестираат на локално ниво.    

Интервјуата се спроведуваат со целни (пурпозивни) примери, со што се обезбедува 
застапеност на различни типови организации како што се базични, феминистички, 
сервисно ориентирани и интерсекциски групи како и регионална разновидност, со 
посебен фокус на маргинализираните средини. Методологијата е дополнително 
надополнета од експертски развиени насоки за изданието „Истражување во фокус“ 
на БЦСДН за 2025 година, кои го нагласуваат раното препознавање на родовиот 
отпор и неформалните механизми на исклучување. 

 
1 https://monitoringmatrix.net/methodology/  

Со втемелување на анализата во доживеаните искуства, истражувањето покажува 
како формалните правни одредби се преплетуваат со неформалните практики и 
заеднички ја обликуваат овозможувачката околина за актерите што работат на 
родовите прашања. Воедно, студијата придонесува кон унапредување на 
Матрицата за мониторинг преку воведување родово сензитивни индикатори, 
поддржувајќи ги и непосредните истражувачки цели и пошироките напори за 
институционализирање на поинклузивна рамка за мониторинг на развојот на 
граѓанското општество во Западен Балкан. 

2. Контекстуален преглед 

Национални политички трендови и состојби во граѓанскиот простор 

Пошироката политичка средина во Северна Македонија сè поизразено е 
обликувана од глобалните и регионалните трендови на централизирано владеење, 
демократско назадување и повторно афирмирање на конзервативни социо-
политички агенди. Во овој контекст, политичките актери, одредени верски 
институции и поврзани интересни групи промовираат наративи засновани на т.н. 
„традиционални вредности“. Ваквите наративи честопати ја претставуваат 
родовата еднаквост и застапувањето за човековите права како наметнати 
однадвор, идеолошки поделбени или општествено дестабилизирачки. Како 
последица, јавната поддршка за прогресивни реформи се еродира, а родовите 
прашања сè почесто се инструментализираат во политички преговори, особено во 
предизборни периоди, кога правата се разменуваат за популистичка привлечност. 

Во таков амбиент, граѓанскиот простор во Северна Македонија е навлезен во фаза 
на суптилно, но континуирано стеснување. Наместо отворена репресија, процесот 
се одвива преку институционална негрижа, селективна вклученост на институциите 
и кооптација на граѓанските агенди, што постепено ја поткопува овозможувачката 
околина од која зависи граѓанското општество, особено организациите што работат 
на родовата еднаквост и човековите права. Формално, правната рамка подеднакво 
се применува на сите граѓански организации, вклучително и оние со фокус на 
женските права и родовите прашања, и ги гарантира основните слободи на 
здружување, мирно собирање и изразување. Во пракса, овие гаранции се ослабени 
од неконзистентна примена на законите, бирократски пречки и политизација на 
институциите задолжени за надзор. 

Актерите од граѓанското општество посочуваат дека, иако формалните механизми 
за учество постојат, тие сè почесто имаат симболична функција легитимирајќи ги 
државните процеси, наместо да создаваат реални можности за дијалог и ко-
креирање на политики. Овој јаз меѓу правната рамка и праксата ги засега сите 
граѓански организации, но организациите со родов фокус се соочуваат со 
дополнително засилени предизвици, вклучително интерсекторски ранливости, 
делегитимизација и дискурзивни напади. Трендот се манифестира преку намален 
пристап до предвидливо финансирање, ослабени консултативни процеси и 
маргинализација на критичките гласови во јавната дебата. 



Рестриктивните тенденции дополнително се зајакнати од регионалните обрасци на 
стеснување на граѓанскиот простор, каде владите одржуваат привид на 
демократска отвореност, додека преку селективни партнерства или стратешка 
неактивност го ограничуваат независното граѓанско влијание. Во Северна 
Македонија, овие динамики се рефлектираат и преку застој на прогресивното 
законодавство, како што е блокирањето на Законот за родова еднаквост, што 
укажува на институционален отпор и политички калкулации насочени кон 
избегнување конфронтација со конзервативната опозиција. Во меѓувреме, 
организациите кои работат на чувствителни прашања, како репродуктивните права 
или родовиот идентитет, функционираат во непријателска дискурзивна средина, 
изложени на онлајн-вознемирување, јавно дискредитирање и закани. Иако овие 
форми на заплашување не се формално санкционирани од државата, нивната 
континуирана појава е овозможена од отсуството на политичка волја за соодветна 
реакција. 

Проблемот дополнително се продлабочува и преку институционално бришење, при 
што родово чувствителната терминологија се отстранува од клучни законски 
решенија. Истовремено, финансиската несигурност се зголемува: меѓународната 
поддршка се намалува, домашните извори на финансирање остануваат слаби, а 
многу помали или интерсекциски ориентирани организации се соочуваат со ризик 
од згаснување.  

Во целина, овие состојби укажуваат на граѓанска околина во која формалните права 
формално опстојуваат, но постепено се поткопуваат од политичка амбивалентност, 
популистичка реторика и структурна негрижа — со несразмерно негативни 
последици за оние кои ја бранат родовата еднаквост и пошироките човекови права. 

Преглед на развојот на родовата еднаквост 

Северна Македонија направи значајни чекори во усогласувањето на својата правна 
рамка со меѓународните стандарди за родова еднаквост. Усвојувањето на Законот 
за заштита и спречување на насилство врз жените и семејното насилство2 во 
јануари 2021 година претставуваше важен исчекор, со кој националното 
законодавство се усогласи со Истанбулската конвенција и се воспоставија 
сеопфатни мерки за справување со родово базираното насилство. 

Националната стратегија за родова еднаквост 2021–2026 година претставува 
клучен стратешки документ на државата, кој ги утврдува целите и мерките за 
унапредување на родовата еднаквост во различни општествени области. Сепак, 
спроведувањето на стратегијата се одвива нерамномерно, при што недоволната 
распределба на ресурси и ниската политичка приоритетност ја ограничуваат 
нејзината ефективност.  

И покрај формалните заложби за родова еднаквост, политичката клима во Северна 
Македонија во последните години е обележана со пораст на анти-родова реторика. 

 
2 https://eca.unwomen.org/en/where-we-are/north-macedonia/ending-violence-against-women  

Јавни изјави на политички актери, вклучително и од претставници со левичарска 
политичка ориентација, како на пример ветувања за „отстранување на родот“, 
укажуваат на сè поголемо приближување кон конзервативните дискурси. Ваквата 
реторика директно ги поткопува напорите за унапредување на родовата еднаквост 
и ја маргинализира работата на организациите што се залагаат за правата на 
жените.  

Граѓанските организации кои работат во областа на родовата еднаквост се 
соочуваат со зголемени предизвици, вклучувајќи вознемирување, јавно оцрнување 
и намалена институционална поддршка. Тие функционираат во контекст на висока 
политичка чувствителност, каде нивните активности често се предмет на засилен 
надзор и отпор од конзервативни актери. Повлекувањето на јавните финансиски 
средства и отсуството на правни санкции за дискриминаторско однесување 
дополнително ја влошуваат положбата на овие организации. 

Дополнително, нејасната и амбивалентна позиција на државата по прашања како 
што се сексуалното и репродуктивното здравје и права создава средина во која 
симболичката поддршка опаѓа, а институционалните партнерства се разградуваат. 
Недостигот од јасна и конзистентна државна заложба ја поткопува ефективноста на 
политиките за родова еднаквост и го забавува напредокот кон суштинска еднаквост. 

Опстојувањето на традиционалните родови улоги и стереотипи и понатаму 
значително влијае врз учеството на жените во различни општествени сфери. Од 
жените сè уште често се очекува да ја носат главната одговорност за домашните 
обврски и грижата за семејството, што ги ограничува нивните можности за 
економско, општествено и политичко вклучување. 

Јавното мислење за прашањата поврзани со родовата еднаквост е силно 
обликувано од доминантниот политички дискурс. Подемот на анти-родовите 
наративи придонесува за создавање клима на нетолеранција и дискриминација, 
што негативно влијае врз перцепцијата на јавноста за иницијативите за родова 
еднаквост, како и за поединците и организациите што ги промовираат. 

Иако Северна Македонија има воспоставено формални заложби за родова 
еднаквост преку законодавни и институционални механизми, практичната 
имплементација на овие обврски се соочува со сериозни предизвици. 
Комбинацијата од засилена анти-родова реторика и политички и институционален 
отпор создава сложена и нестабилна средина за унапредување на родовата 
еднаквост. Граѓанските организации имаат клучна улога во застапувањето на 
правата на жените и во спротивставувањето на дискриминаторските практики, но 
за да можат ефективно да делуваат, неопходна е стабилна и поддржувачка 
овозможувачка околина. Надминувањето на овие предизвици бара координиран и 
долгорочен ангажман од сите општествени чинители со цел промоција на родовата 
еднаквост и заштита на правата на жените и маргинализираните заедници. 

 



3. Клучни наоди 

а. Основни правни гаранции на слободите 

Формално, Северна Македонија располага со правна рамка која ги гарантира 
основните слободикако што се слободата на здружување, изразување и мирно 
собирање утврдени со Уставот3 и усогласени со меѓународните инструменти за 
заштита на човековите права, вклучително Европската конвенција за човекови 
права4 (ЕКЧП) и Меѓународниот пакт за граѓански и политички права5 (МПГПП). Ова 
уставно и меѓународно втемелување обезбедува граѓанските организации (ГО), 
вклучително и оние што работат во областа на родовата еднаквост и правата на 
жените, да имаат законско право да се регистрираат, да функционираат и да 
застапуваат одредени општествени прашања без формална дискриминација. 
Законот за здруженија и фондации6 претставува клучен правен акт што го уредува 
основањето, правниот статус и работењето на граѓанските организации во Северна 
Македонија. Тој овозможува домашни и странски физички и правни лица да 
основаат здруженија, фондации или нивни сојузи/мрежи, обезбедувајќи широка 
основа за колективно делување. Регистрацијата е доброволна7 и се врши преку 
Централниот регистар на Република Северна Македонија, а законот ја гарантира 
слободата за остварување на разновидни непрофитни цели, експлицитно 
вклучувајќи ги човековите права, родовата еднаквост и другите цели од јавен 
интерес. 

Иако граѓанските организации можат да аплицираат за статус на организација од 
јавен интерес8, кој може да обезбеди одредени фискални или административни 
поволности, во пракса овој статус се доделува ретко, што го ограничува неговото 
реално влијание врз оперативната одржливост. Особено значајно е тоа што законот 
не наметнува идеолошки, тематски или политички ограничувања, што значи дека 
организациите кои се занимаваат со родова еднаквост, правата на жените или 
сексуалното и репродуктивното здравје имаат законско право да дејствуваат, дури 
и кога нивните теми се политички чувствителни или општествено оспорувани. 
Сепак, и покрај оваа силна формална рамка, во практиката постојат бројни 
ограничувања како што се бирократски пречки при регистрацијата, ограничен 
пристап до јавни финансиски средства и недостиг од институционални механизми 
за поддршка кои ја намалуваат реалната оперативна слобода. Организациите што 
работат на родови прашања често се соочуваат со индиректни притисоци, 
вклучително општествен отпор, симболична маргинализација и суптилно политичко 
обесхрабрување, што го нагласува јазот меѓу формалните правни гаранции и 
секојдневната реалност на функционирање во силно политизиран граѓански 

 
3 https://www.slvesnik.com.mk/content/pdf/USTAV-eng.pdf  
4 https://www.echr.coe.int/documents/d/echr/convention_ENG  
5 https://www.ohchr.org/en/instruments-mechanisms/instruments/international-covenant-civil-and-political-
rights  
6 https://rcgo.mk/wp-content/uploads/2018/10/Zakon-za-zdruzhenija-i-fondacii.pdf  
7 https://www.crm.com.mk/en/services/perform-a-registration-or-complete-a-task/establish-a-new-
entity/independent-registration-of-an-entity  
8 https://rcgo.mk/en/news/without-benefits-the-public-benefit-status-is-unattractive-for-the-organisations/  

простор. Во овој контекст, и Македонската православна црква има улога во 
промовирањето на анти-родови наративи9, особено преку спротивставување на 
иницијативи како Скопје Прајд и предложените закони за родова еднаквост. Оваа 
усогласеност меѓу верските институции и конзервативните политички актери 
дополнително придонесува за неповолна средина за застапување на родовата 
еднаквост.  

Во изминатите две до три години, практичната примена на овие слободи особено 
за организациите што работат на прашања поврзани со родот, сексуалноста и 
телесната автономија сè повеќе е компромитирана од неформални притисоци, 
општествена нетолеранција и институционална негрижа. Одбраната на родовите 
права сè почесто носи политичка цена, што јасно се согледува преку повлекувањето 
на политичката поддршка за Законот за родова еднаквост10 под притисок на 
верските институции. Неможноста овој закон да биде ставен на гласање во 
Собранието, и покрај неговото стратешко значење, укажува на клима на политичко 
попуштање, во која организациите со родов фокус остануваат без суштински 
законодавни сојузници. Овие динамики ја намалуваат ефективноста на 
формалните правни гаранции и ги прават подложни на селективно толкување и 
политички опортунизам.  

Иако директната правна репресија сè уште е релативно ретка, организациите и 
активистите кои се фокусираат на родовата еднаквост се соочуваат со растечка 
клима на заплашување, како онлајн така и офлајн. Резултатите од интервјуата и 
фокус-групите укажуваат дека активистите и организациите што се залагаат за 
родовата еднаквост и правата на жените редовно се изложени на јавно 
посрамотување, дискредитирање и целно вознемирување. Онлајн-
вознемирувањето е во пораст, преку координирани кампањи11 на социјалните 
мрежи, објавување на лични податоци (doxing) и организирани напади насочени кон 
поткопување на кредибилитетот на поединци и организации. Во физичкиот простор, 
активистите пријавуваат закани за време на јавни настани, стигматизација од 
локалните заедници, па дури и целно вознемирување за време на протести или 
кампањи за подигање на јавната свест.  

Еден од клучните двигатели на оваа непријателска средина е засилената 
мобилизација на традиционалистички групи кои ги промовираат т.н. „семејни 
вредности“, при што активностите поврзани со родовата еднаквост ги 
претставуваат како закана за културните и верските норми. Овие групи активно ги 
делегитимираат организациите што се залагаат за родова еднаквост и правата на 
жените, користејќи ги медиумите и јавните протести за ширење на своите пораки. 
Примери за вакви практики се координираните кампањи на верски институции 
против воведување сеопфатно сексуално образование во училиштата, како и 
јавните напади од локални конзервативни организации врз феминистички групи, 
обвинети за промовирање „анти-семејни“ агенди. Кумулативниот ефект од ваквата 

 
9 https://balkaninsight.com/2023/06/29/north-macedonias-church-protests-gender-related-laws/  
10 https://faolex.fao.org/docs/pdf/mac207712.pdf  
11 https://www.undp.org/north-macedonia/blog/online-violence-leaves-scars-too  

реторика создава атмосфера на заплашување во која функционираат 
организациите со фокус на родот, со што се ограничува јавната поддршка, се 
намалува волонтерскиот ангажман и се редуцира видливоста на клучните 
иницијативи за родова еднаквост.  

Покрај општествените притисоци, институционалната вклученост останува 
минимална. Не постојат стабилни, државно предводени механизми што би 
гарантирале суштински консултации, редовен дијалог или партнерство со 
организациите што работат на родови прашања. Малкуте форми на соработка 
најчесто се посредувани од меѓународни актери, како Европската унија, агенциите 
на Обединетите нации или странските дипломатски претставништва, наместо од 
домашните институции. Како резултат на тоа, и покрај формалните правни 
гаранции, секојдневната оперативна средина за овие организации е обележана со 
зголемена ранливост, социјална стигматизација и потреба од постојано 
управување со ризици, како во јавниот така и во дигиталниот простор. 

Со тоа што не реагира активно на регресивните наративи и не воспоставува 
инклузивни институционални механизми, државата фактички придонесува кон 
дополнително стеснување на граѓанскиот простор за актерите што се залагаат за 
родова правда. Не се воведени заштитни мерки против идеолошка исклученост во 
распределбата на јавните средства, ниту пак се приоритетизирани правни или 
политички инструменти што би ја потврдиле легитимноста на родовото 
застапување. Како резултат, јазот меѓу уставно загарантираните права и реалното 
искуство на организациите продолжува да се продлабочува, оставајќи ги овие 
организации формално видливи, но политички маргинализирани и материјално 
ограничени. 

Понатамошните неодамнешни случувања откриваат образец на институционално 
повлекување12, при што поимите поврзани со родот, како што се „родов идентитет“, 
„сексуална ориентација“, па дури и „родова еднаквост“, систематски се 
отстрануваат од законодавството. Ова претставува не само симболично негирање 
на родовите права, туку и структурно поткопување на правната основа врз која 
организациите застапуваат и делуваат. Ваквото правно бришење е во спротивност 
со постојните антидискриминаторски закони и меѓународните обврски, но сепак се 
спроведува со минимален политички отпор, што укажува на стеснување на 
нормативниот простор за застапување на родовите права. 

Кон крајот на 2024 година, Министерството за образование и наука предложи 
измени на Законот за основно образование13 под изговор на усогласување со 

 
12 https://globalvoices.org/2024/12/02/proposed-changes-to-laws-on-primary-and-secondary-education-in-
north-macedonia-leave-space-for-discrimination-experts-warn/  
13 https://www.scribd.com/document/832207757/%D0%97%D0%B0%D0%BA%D0%BE%D0%BD-
%D0%B7%D0%B0-%D0%B8%D0%B7%D0%BC%D0%B5%D0%BD%D0%B0-%D0%B8-
%D0%B4%D0%BE%D0%BF%D0%BE%D0%BB%D0%BD%D0%B0-%D0%BD%D0%B0-
%D0%97%D0%B0%D0%BA%D0%BE%D0%BD%D0%BE%D1%82-%D0%B7%D0%B0-
%D0%BE%D1%81%D0%BD%D0%BE%D0%B2%D0%BD%D0%BE-

https://globalvoices.org/2024/12/02/proposed-changes-to-laws-on-primary-and-secondary-education-in-north-macedonia-leave-space-for-discrimination-experts-warn/
https://globalvoices.org/2024/12/02/proposed-changes-to-laws-on-primary-and-secondary-education-in-north-macedonia-leave-space-for-discrimination-experts-warn/
https://www.scribd.com/document/832207757/%D0%97%D0%B0%D0%BA%D0%BE%D0%BD-%D0%B7%D0%B0-%D0%B8%D0%B7%D0%BC%D0%B5%D0%BD%D0%B0-%D0%B8-%D0%B4%D0%BE%D0%BF%D0%BE%D0%BB%D0%BD%D0%B0-%D0%BD%D0%B0-%D0%97%D0%B0%D0%BA%D0%BE%D0%BD%D0%BE%D1%82-%D0%B7%D0%B0-%D0%BE%D1%81%D0%BD%D0%BE%D0%B2%D0%BD%D0%BE-%D0%BE%D0%B1%D1%80%D0%B0%D0%B7%D0%BE%D0%B2%D0%B0%D0%BD%D0%B8%D0%B5-2025-a8a65fdd-4e4f-4036-9d60-be2336c4fb10-1
https://www.scribd.com/document/832207757/%D0%97%D0%B0%D0%BA%D0%BE%D0%BD-%D0%B7%D0%B0-%D0%B8%D0%B7%D0%BC%D0%B5%D0%BD%D0%B0-%D0%B8-%D0%B4%D0%BE%D0%BF%D0%BE%D0%BB%D0%BD%D0%B0-%D0%BD%D0%B0-%D0%97%D0%B0%D0%BA%D0%BE%D0%BD%D0%BE%D1%82-%D0%B7%D0%B0-%D0%BE%D1%81%D0%BD%D0%BE%D0%B2%D0%BD%D0%BE-%D0%BE%D0%B1%D1%80%D0%B0%D0%B7%D0%BE%D0%B2%D0%B0%D0%BD%D0%B8%D0%B5-2025-a8a65fdd-4e4f-4036-9d60-be2336c4fb10-1
https://www.scribd.com/document/832207757/%D0%97%D0%B0%D0%BA%D0%BE%D0%BD-%D0%B7%D0%B0-%D0%B8%D0%B7%D0%BC%D0%B5%D0%BD%D0%B0-%D0%B8-%D0%B4%D0%BE%D0%BF%D0%BE%D0%BB%D0%BD%D0%B0-%D0%BD%D0%B0-%D0%97%D0%B0%D0%BA%D0%BE%D0%BD%D0%BE%D1%82-%D0%B7%D0%B0-%D0%BE%D1%81%D0%BD%D0%BE%D0%B2%D0%BD%D0%BE-%D0%BE%D0%B1%D1%80%D0%B0%D0%B7%D0%BE%D0%B2%D0%B0%D0%BD%D0%B8%D0%B5-2025-a8a65fdd-4e4f-4036-9d60-be2336c4fb10-1
https://www.scribd.com/document/832207757/%D0%97%D0%B0%D0%BA%D0%BE%D0%BD-%D0%B7%D0%B0-%D0%B8%D0%B7%D0%BC%D0%B5%D0%BD%D0%B0-%D0%B8-%D0%B4%D0%BE%D0%BF%D0%BE%D0%BB%D0%BD%D0%B0-%D0%BD%D0%B0-%D0%97%D0%B0%D0%BA%D0%BE%D0%BD%D0%BE%D1%82-%D0%B7%D0%B0-%D0%BE%D1%81%D0%BD%D0%BE%D0%B2%D0%BD%D0%BE-%D0%BE%D0%B1%D1%80%D0%B0%D0%B7%D0%BE%D0%B2%D0%B0%D0%BD%D0%B8%D0%B5-2025-a8a65fdd-4e4f-4036-9d60-be2336c4fb10-1
https://www.scribd.com/document/832207757/%D0%97%D0%B0%D0%BA%D0%BE%D0%BD-%D0%B7%D0%B0-%D0%B8%D0%B7%D0%BC%D0%B5%D0%BD%D0%B0-%D0%B8-%D0%B4%D0%BE%D0%BF%D0%BE%D0%BB%D0%BD%D0%B0-%D0%BD%D0%B0-%D0%97%D0%B0%D0%BA%D0%BE%D0%BD%D0%BE%D1%82-%D0%B7%D0%B0-%D0%BE%D1%81%D0%BD%D0%BE%D0%B2%D0%BD%D0%BE-%D0%BE%D0%B1%D1%80%D0%B0%D0%B7%D0%BE%D0%B2%D0%B0%D0%BD%D0%B8%D0%B5-2025-a8a65fdd-4e4f-4036-9d60-be2336c4fb10-1


пресудата на Европскиот суд за човекови права во предметот „Елмазова“14 за 
сегрегацијата на Ромите. Меѓутоа, паралелно со овие реформи, измените ги 
отстранија клучните антидискриминаторски поими како што се „род“, „родов 
идентитет“ и „сексуална ориентација“ од законот, а поимот „родова еднаквост“ го 
заменија со општ термин „еднакви можности“. Иако претставени како рутински 
законски усогласувања, овие промени беа широко критикувани од граѓанските 
организации како политички мотивирани и суштински регресивни. Организации како 
Платформата за родова еднаквост и Мрежата за заштита од дискриминација15 
предупредија дека ревизиите се во спротивност со националниот Закон за 
спречување и заштита од дискриминација и создаваат опасни правни празнини што 
го нормализираат исклучувањето на маргинализираните групи. 

Анкетираните организации укажуваат на тоа дека отстранувањето на клучните 
антидискриминаторски поими од Законот за основно образование претставува 
длабоко загрижувачки чекор16 со далекусежни импликации за родовата еднаквост 
и заштитата на маргинализираните групи во Северна Македонија.    

Оваа правна промена е опасна од повеќе причини. Прво, таа ја поткопува 
способноста на граѓанските организации, едукаторите и активистите да застапуваат 
инклузивни политики или да оспоруваат дискриминаторски практики, бидејќи 
законот повеќе не обезбедува јасен и спроведлив мандат. Второ, испраќа 
симболична порака до општеството дека прашањата поврзани со родот, 
сексуалноста и идентитетот се од помала важност, со што се легитимираат 
предрасудите, стигматизацијата и исклучувањето. Трето, ранливите групи особено 
девојчињата и учениците кои се соочуваат со форми на дискриминација остануваат 
со послаби заштитни механизми, што ја зголемува веројатноста за вознемирување, 
булинг и системска маргинализација. 

Надвор од непосредните правни последици, овој потег поттикнува и поширока 
општествена и политичка реакција. Тој ги охрабрува анти-родовите движења, 
конзервативните групи и противниците на прогресивните реформи да ги 
прикажуваат иницијативите за родова еднаквост како идеолошки сомнителни или 
дури нелегитимни, со што се засилува непријателството кон активистите и 
организациите што работат во овие области. Со текот на времето, оваа 
комбинација од правна ерозија, симболична делегитимација и општествен притисок 
ризикува да ја вкорени нееднаквоста, да ја нормализира дискриминацијата и да ја 
ограничи способноста на граѓанското општество да функционира безбедно и 
ефективно создавајќи „ладечко дејство“ што може да го забави или дури да го врати 
назад напредокот во родовата правда во земјата. 

Измените беа спроведени преку стандардна парламентарна постапка, вклучително 
и формално објавување на порталот ЕНЕР, но наидоа на силен отпор од актерите 
за човекови права. Иако беа поддржани од владејачката партија и нејзините 
сојузници, нема индикации дека измените биле усвоени со широк парламентарен 
консензус или со јавна дебата за нивните родови импликации. Процесот, обележан 
со ограничена транспарентност, ја илустрира институционалната регресија на 
родовите права, спроведена под поширокото знаме на образовните реформи. 

Од дискусиите одржани за време на фокус-групите беше заклучено дека 
организациите кои работат на родова еднаквост и правата на жените во Северна 
Македонија формално имаат пристап до граѓанскиот простор за јавно собирање, 
здружување и изразување, и дека постојат правни заштити за овие права. Сепак, 
за организациите фокусирани на родова еднаквост и правата на жените, 
практичната реализација на овие слободи сè повеќе е ограничена од општествена 
непријателност и институционална негрижа. Во офлајн просторот, јавните собири, 
работилниците и настаните за застапување се законски дозволени, но активистите 
често се соочуваат со вербални навреди, заплашување или дури директни закани 
од конзервативни или традиционалистички групи кои се противат на родово-
фокусираните иницијативи. На пример, феминистичките организации што 
учествуваат на јавни дебати или маршеви пријавиле дека биле навредувани, 
снимани или јавно посрамотувани од активисти кои промовираат „семејни 
вредности“, создавајќи атмосфера на страв и обесхрабрување. Локалната полиција 
или општинските власти понекогаш реагирале бавно на ваквите провокации, 
оставајќи ги учесниците изложени на ескалација или повторено вознемирување. 
Ваков пример беше наведен од еден од учесниците во фокус-групите во градот 
Кавадарци. 

„Онлајн“ средината е уште понесигурна. Координирани кампањи на социјалните 
мрежи ги таргетираат активистите и организациите, ширејќи дезинформации, 
дискредитирајќи ја нивната работа и упатувајќи закани преку анонимни профили. 
Овие кампањи често се засилени од мрежи на политички мотивирани или 
идеолошки конзервативни актери, што го прави дигиталниот простор место на 
постојано вознемирување. Конкретни инциденти пријавени во изминатите неколку 
години вклучуваат кампањи за сајбер-вознемирување против организации што се 
залагаат за сеопфатно сексуално образование, како и доксинг или ширење 
приватни информации со цел заплашување на вработените и волонтерите. 

Во Северна Македонија, активистите од граѓанското општество кои работат на 
родова еднаквост и во женските организации често се соочуваат со говор на 
омраза, дискриминаторски забелешки и навреди, како во медиумите, така и на 
социјалните мрежи. Според Комисијата за етика во медиумите17, во 2023 година е 
забележано значително зголемување на бројот на претставки против медиуми кои 
шират говор на омраза. Овој пораст е особено изразен во онлајн-просторот, каде 
што координирани кампањи имаат за цел дискредитирање на активистите, ширење 
дезинформации и упатување закани преку анонимни профили. Хелсиншкиот 

комитет за човекови права извести за значителен пораст на инциденти18 на онлајн 
говор на омраза, особено за време на настани како Парадата на гордоста во Скопје, 
кога навредлив и насилен говор кон ЛГБТИК+ лицата беше широко присутен и во 
дигиталните и во традиционалните медиуми.  

Дискусиите во фокус-групите покажаа дека, и покрај постоењето на правни рамки 
кои ја гарантираат слободата на здружување и изразување, ваквите медиумски и 
онлајн напади создаваат непријателска средина за организациите фокусирани на 
родовите прашања. Оваа непријателска клима не само што ја загрозува 
безбедноста на активистите, туку и сериозно ја поткопува нивната способност 
ефективно да застапуваат родова еднаквост и правата на жените. Недостатокот на 
робусни правни реакции и распространетоста на говорот на омраза придонесуваат 
за средина во која дискриминацијата може лесно да се нормализира и да 
напредува. 

Иако, Законот за здруженија и фондации формално го гарантира правото на 
слободна регистрација и дејствување, во пракса организациите кои работат на 
родови прашања се соочуваат со скриени или неформални пречки со кои другите 
актери од граѓанското општество не се соочуваат во иста мера. Процесите на 
регистрација може да се одолговлекуваат или да бидат предмет на дополнителни 
административни барања, наводно за проверка на усогласеноста со бирократските 
норми, но често одразувајќи подлабока институционална нелагодност кон 
тематскиот фокус на организацијата. Обидите за проширување на програмите како 
што се иницијативи за сексуално и репродуктивно здравје или јавни кампањи 
против родово базирано насилство повремено биле блокирани или оспорувани од 
локалните власти, кои се повикувале на „чувствителноста на темите“ или на можен 
јавен отпор. 
Административните и структурните притисоци дополнително ги усложнуваат овие 
предизвици. Организациите пријавуваат зголемени инспекциски контроли, 
повисоки обврски за известување и чести доцнења или ограничувања во пристапот 
до национални и странски финансиски средства, особено за проекти кои 
експлицитно се однесуваат на родот или сексуалноста. Во исто време, 
симболичната или делумна поддршка од државата опаѓа, а институционалните 
партнерства со државните органи се ретки, што ги остава организациите зависни 
од меѓународните донатори за ресурси и легитимитет. 
 
Согледувањата од фокус-групите укажуваат дека овие динамики како што се 
општествената непријатност, онлајн вознемирувањето, административните 
бариери и недоволната институционална поддршка заеднички создаваат средина 
во која родово-фокусираните организации мора постојано да се справуваат со 
закани по физичката безбедност, дигиталната сигурност и оперативната 
стабилност. Кумулативниот ефект е „ладна“ атмосфера во која застапувањето, 
теренската работа и граѓанското учество се систематски ограничени, дури и без 
отворена законска забрана, со што се ослабува капацитетот на овие организации 

да ја унапредуваат родовата еднаквост и да ги штитат правата на жените во 
Северна Македонија. 

Сумирано, иако правната средина во Северна Македонија формално ги почитува 
основните слободи неопходни за функционирање на граѓанското општество, 
организациите што работат на родови прашања и правата на жените се соочуваат 
со невидливи и структурни ограничувања кои несразмерно ја намалуваат нивната 
способност да ги остваруваат тие слободи. Кумулативниот резултат е кревка 
овозможувачка средина во која формалната законитост не е доволна за да 
обезбеди безбедност, легитимитет или одржливост за актерите што се залагаат за 
родова правда. 

б. Рамка за финансиска одржливост на ГО 

Во Северна Македонија, финансискиот пејзаж за ГО останува кревок низ целиот 
сектор, но организациите фокусирани на родова еднаквост и правата на жените се 
соочуваат со засилени предизвици. Иако не постојат формални законски 
ограничувања, како даночна дискриминација или забрани за странско 
финансирање, практичниот пристап до одржливи и долгорочни финансиски ресурси 
е сериозно ограничен. Овој недостиг е дополнително усложнет од структурни и 
идеолошки бариери кои несразмерно ги погодуваат родово-фокусираните 
организации. 

Формалната даночна рамка не прави експлицитна разлика помеѓу ГО што работат 
на родова еднаквост и правата на жените и другите типови ГО. Сите регистрирани 
здруженија и фондации ги уживаат истите законски поволности во однос на даночни 
ослободувања за непрофитни активности, право на одредени даночни олеснувања 
и можност за примање донации без оданочување. Исто така, регулативата за 
волонтирање е генерално неутрална, дозволувајќи им на поединците да 
волонтираат во било која регистрирана организација без правни последици.  

Клучното ограничување е отсуството на стабилно и континуирано финансирање. За 
разлика од други организации, родово-фокусираните иницијативи а особено оние 
што се занимаваат со родово базирано насилство, репродуктивни права и 
сексуална ориентација, ретко имаат пристап до институционализирани или 
наменски грантови. Националните и општинските механизми за финансирање 
обезбедуваат малку или воопшто не обезбедуваат поддршка за вакви организации, 
што резултира со хронична финансиска нестабилност и непредвидливост. 
Недостатокот на сигурни извори на средства ја ограничува можноста за долгорочно 
планирање, инвестирање во развој на капацитети и задржување на стручен кадар.  

Експертските интервјуа укажуваат дека проектите кои експлицитно користат родово 
поврзана терминологија често се занемаруваат во процесите на доделување 
грантови. Ова не е формална законска забрана, туку последица на политичка 
претпазливост и конзервативно влијание врз јавните одлуки за финансирање. 
Ефектот претставува суптилна форма на потиснувањеа а организациите се 



принудени да ја деполитизираат или генерализираат својата работа за да ги 
исполнат критериумите за финансирање, со што се ограничува нивната способност 
целосно да спроведуваат трансформативни родови агенди. Интервјуата и фокус-
групите дополнително ја истакнаа итната потреба од зголемување на достапноста 
на стабилни, институционални грантови наменети исклучиво за родово-фокусирани 
организации. Таквото финансирање би обезбедило предвидлива основа, 
овозможувајќи долгорочно планирање, јакнење на организациските капацитети, 
задржување квалификуван кадар и спроведување трансформативни политики за 
родова еднаквост без потреба од разводнување на содржината заради 
обезбедување средства. Меѓународните донатори сметаат дека локалните 
организации кои работат на родова еднаквост и правата на жените моментално 
немаат доволни капацитети за ефикасна имплементација, но дека со соодветни 
финансиски ресурси би можеле да ги изградат потребните капацитети. 

Дополнително, воздржаноста на приватните донатори ја продлабочува состојбата. 
Корпоративните и индивидуалните донатори често се двоумат да поддржат проекти 
перципирани како „контроверзни“ или спротивни на традиционалните семејни 
вредности. Во отсуство на конзистентна институционална поддршка и со 
ограничени приватни донации, родово-фокусираните ГО често се маргинализирани 
во поширокиот екосистем за финансирање на граѓанското општество. Оваа 
финансиска несигурност не само што ја загрозува нивната оперативна одржливост, 
туку и ја поткопува нивната способност ефикасно да се залагаат за родова правда 
и заштита на правата на жените. 

Промените во приоритетите на меѓународните донатори, затворањето на големи 
програми како одредени иницијативи на USAID и пренасочувањето на ресурсите 
поради глобални кризи, вклучително конфликтите во Украина, Блискиот Исток и 
хуманитарните вонредни состојби, значително ги стеснија финансиските опции за 
локалните ГО. Помалите, базични или политички и социјално „порадикални“ 
организации а особено оние што застапуваат сексуално и репродуктивно здравје и 
права и други чувствителни родови прашања се изложени на несразмерно повисок 
ризик од овие финансиски шокови. Организациите кои работат на родова 
еднаквост, женските и репродуктивните права често се соочуваат со индиректно 
обесхрабрување при привлекување приватни донации или користење јавни 
стимулации. Корпоративните донатори и индивидуалните добротвори се 
воздржуваат поради перцепирана контроверзност, страв од јавен притисок или 
усогласување со традиционалистички вредности, додека ГО со „неутрални“ или 
општествено прифатени каузи како образование, култура или заштита на 
животната средина наидуваат на помалку идеолошки бариери. 

Дијалозите во фокус-групите укажаа дека зависноста од надворешно финансирање 
создава акутна оперативна кревкост. Организациите тешко одржуваат 
континуирано вработување, планираат повеќегодишни иницијативи или градат 
институционални капацитети. Нестабилноста на финансирањето исто така врши 
притисок врз ГО да ги приспособуваат програмите и пораките кон приоритетите на 



донаторите, што може да резултира со деполитизација на застапувањето или 
изоставување на критични, локално итни, но политички чувствителни прашања. 

Понатаму, непредвидливоста на странската поддршка ја засилува социјалната и 
политичката маргинализација. Без сигурна финансиска подлога, родово-
фокусираните ГО полесно се исклучуваат од креирањето политики, од јавни 
консултации и од можностите за влијание врз законодавството и јавните програми. 
Кумулативниот ефект е сектор во кој најиновативните и трансформативни актери 
се истовремено и најранливи, што ја поткопува нивната оперативна ефикасност и 
способност да придонесат кон системски промени во областа на родовата 
еднаквост и правата на жените.  

Експертските интервјуа и фокус-групите покажаа дека родово-фокусираните 
организации функционираат во средина на изразена финансиска несигурност, со 
ограничена и нестабилна институционална поддршка. Недостигот од наменско и 
предвидливо финансирање ја поткопува нивната оперативна стабилност и ја 
намалува видливоста и признанието на нивната работа, што отежнува долгорочно 
застапување и ангажман во заедницата. Јавното финансирање во Северна 
Македонија не е ниту транспарентно ниту правично распределено. Граѓанскиот 
сектор континуирано повикува на враќање на транспарентноста и на 
воспоставување значаен дијалог со државните институции19, вклучително и 
реактивирање на релевантниот советодавен орган. Во моментов, распределбата 
на средствата останува нејасна, оставајќи многу организации особено оние што 
работат на родова еднаквост и правата на жените во неизвесност во однос на 
критериумите за подобност, процесите на одлучување и механизмите за отчетност. 
Оваа нејаснотија ја поткопува довербата во државната поддршка и ја ограничува 
способноста на секторот ефикасно да планира и спроведува долгорочни проекти. 

Во Северна Македонија, државата често замижува пред огромните финансиски 
ресурси и обемните имотни поседи на верските институции20, кои често се со 
нејасно потекло, додека истовремено отворено ги фаворизира проектите поврзани 
со црквата и традиционалните семејни вредности. Според наодите од фокус-
групите, јавните средства и институционалната поддршка често се насочуваат кон 
иницијативи што промовираат конзервативни вредности, религиозна ангажираност 
или традиционални родови улоги, додека организациите што се залагаат за родова 
еднаквост, правата на жените и инклузија се маргинализирани. Овој 
преференцијален третман не само што ги ограничува финансиските и логистичките 
ресурси за прогресивните граѓански организации фокусирани на родови прашања, 
туку и ги зацврстува социјалните хиерархии и ги одржува наративите што 
исклучуваат или стигматизираат ранливи групи. 

 
19 https://balkancsd.net/csos-in-north-macedonia-demand-transparent-state-funding-and-dialogue-with-
the-government/  
20 https://balkaninsight.com/2025/05/27/birn-reveals-scale-of-religious-institutions-assets-in-north-
macedonia/  

Дискусиите во фокус-групите истакнаа дека отсуството на одржливи и 
деполитизирани механизми за финансирање ги остава организациите за родова 
еднаквост и права на жените во состојба на хронична финансиска несигурност. 
Беше посочено дека модели како наменско издвојување на средства од 
лотариските приходи би можеле да обезбедат предвидливи ресурси, но во 
моментов не постои таква стабилна рамка, што ги прави овие организации зависни 
од фрагментирани и политички условени извори на финансирање. Интервјуата 
открија дека организациите фокусирани на родови прашања често се соочуваат со 
отпор поради политизацијата на поимот „род“. Експертите забележаа дека 
преформулирањето на иницијативите со понеутрални термини како на пример 
„прашања поврзани со мажите и жените“ се користи како стратегија за намалување 
на јавниот отпор и избегнување конфронтација со анти-родовите движења, што 
укажува на дискурзивните ограничувања во кои делуваат овие организации. Сепак, 
ваквиот пристап суштински претставува самоцензура и стратешка адаптација. Иако 
може да го подобри пристапот и да ја намали видливата конфронтација, тој 
истовремено го разредува концептуалниот фокус врз структурните родови 
нееднаквости, ги зајакнува традиционалните бинарности и го ограничува 
потенцијалот за трансформативно дејствување. Експертите предупредуваат дека 
прекумерното потпирање на вакви јазични приспособувања ризикува да го 
нормализира избегнувањето на политички чувствителни теми, наместо да се 
адресираат основните социјални и институционални бариери за родова еднаквост. 

Понатаму, образовниот систем, кој треба да биде партнер во обликувањето на 
граѓанските вредности и критичката родова свест, и самиот се движи во регресивна 
насока. Во моментов, Северна Македонија нема формално родово образование во 
наставните програми на јавните училишта. Во последните години, воведувањето 
наставна програма фокусирана на родовите прашања се соочи со силен отпор од 
анти-родовите движења, кои активно кампањираа против вклучувањето на 
родовата еднаквост или родовите студии во формалното образование. Како 
резултат на тоа, сеопфатно родово образование не е имплементирано на ниту едно 
официјално ниво. 

На ниво на високо образование, “Институтот за општествени и хуманистички науки 
во Скопје” изрази намера да аплицира за реакредитација во областа на родовото 
образование, вклучително и специјализирани програми по родови студии. Сепак, 
во изминатите неколку години, интересот за ваквите програми е исклучително мал. 
Извештаите покажуваат дека, во просек, само еден студент годишно се запишува, 
што ја истакнува и нишовската природа на родовите студии во земјата и 
поширокиот општествен отпор кон формализираното родово образование.   

Оваа состојба одразува комбинација на структурни и културни бариери: ограничена 
институционална поддршка, недоволна јавна свест за родовите прашања и 
притисоци од конзервативни и традиционалистички групи. Без насочени политики, 
финансирање и активности за подигнување на свеста, развојот на родовото 
образование и академскиот ангажман во Северна Македонија останува бавен и 
кревок. Отстранувањето на терминот „род“ од Законот за основното образование, 



заедно со континуираниот неуспех да се воведе сеопфатно сексуално образование, 
ја одразува пошироката институционална клима што ја девалвира родовата 
еднаквост како легитимен јавен интерес. Ова не само што ја поткопува 
општествената поддршка за ваквите каузи, туку влијае и врз тоа како донаторите и 
домашни и меѓународни ја перцепираат политичката изводливост и легитимност на 
програмите за родова правда. 

Во однос на волонтерството и поддршката од заедницата, иако не беа посочени 
правни ограничувања, постои имплицитна социјална стигма или амбивалентност 
кон волонтирањето на теми поврзани со родот и сексуалноста. Ова дополнително 
ги изолира организациите фокусирани на родовите прашања од неформалните 
мрежи за поддршка и го ограничува нивниот капацитет да мобилизираат пошироки 
општествени групи. 

Како заклучок, иако формалната финансиска рамка експлицитно не дискриминира, 
пресекот на политичка непријателност, институционално занемарување, 
стеснување на донаторскиот простор и социјална стигма создава исклучително 
тешка средина за финансирање на организациите што работат на родови прашања. 
Нивната финансиска одржливост не е на иста рамнина со другите, помалку 
политизирани актери од граѓанското општество, што ја прави нивната работа не 
само потешка за одржување, туку и политички поризична за спроведување. 

c. Соработка меѓу државата и ГО 

Родово-специфични динамики и бариери 

Врз основа на спроведените интервјуа за соработката меѓу државата и ГО, како и 
родово-специфичните динамики и бариери во Северна Македонија, особено во 
однос на организациите што работат на родова еднаквост и правата на жените, 
може да се заклучи дека општиот квалитет на соработката меѓу државата и 
граѓанското општество е слаб и во влошување. Состојбата е особено загрижувачка 
за организациите што работат на родова еднаквост и правата на жените, кои се 
соочуваат со подлабоко ниво на исклучување, маргинализација и дискурзивна 
стигматизација во споредба со поширокиот сектор на граѓански организации. 

За разлика од некои други актери од граѓанското општество кои сè уште, иако 
несистематски, може да бидат консултирани преку формални механизми или 
политики, организациите фокусирани на родови прашања се систематски тргнати 
на страна и во пракса и во политичкиот наратив. Интервјуата потврдуваат дека во 
моментов не постојат функционални, институционализирани механизми што би 
овозможиле навремено и суштинско учество на овие актери во процесите на 
креирање политики. Советодавните тела, консултативните процедури или 
меѓусекторските работни групи или не постојат, или се целосно симболични кога 
станува збор за агендите поврзани со родовата еднаквост. 



Според искуството на интервјуиран експерт во областа на родовите прашања од 
Институтот за општествени и хуманистички науки во Скопје, оваа маргинализација 
не е случајна, туку одразува намерна промена во државната реторика и 
политичкото позиционирање. Државниот пристап кон родовите прашања сè повеќе 
усвојува конзервативна и патријархална рамка, со нагласување на 
„традиционалните семејни вредности“ и површни слогани како „жените во 
центарот“, без да се адресираат основните односи на моќ или структурните 
нееднаквости. Ова укажува на повлекување од дискурс заснован на човекови права 
кон токенистички пристап кој ги зацврстува традиционалните родови улоги, наместо 
да ги преиспитува и трансформира. 

Понатаму, анти-родовото расположение е политички инструментализирано, 
особено од десничарските актери кои моментално се на власт. Отстранувањето на 
терминот „род“ од клучни закони, претставува јасен пример за институционална 
регресија. Ваквите чекори не само што симболички ги бришат концептите на родова 
правда, туку и го лишуваат граѓанското општество од правните алатки неопходни 
за ефективно учество, мониторинг и застапување. 

Важно е да се нагласи дека ограниченото вклучување што сепак се случува 
најчесто е наметнато однадвор. Меѓународните актери (на пр. Европската Унија, 
агенциите на Обединетите нации, дипломатските мисии) остануваат главните 
посредници во дијалогот меѓу организациите што работат на родова еднаквост и 
државните институции. Без овој надворешен притисок и поддршка, според 
интервјуираните, овие организации би биле целосно исклучени од политичките 
процеси. 

Во споредба со другите актери од граѓанското општество, организациите што 
работат на родова еднаквост се соочуваат со квалитативно поинаков облик на 
исклучување, таков што не произлегува само од политичко занемарување, туку од 
идеолошки отпор. Нивната работа често се делегитимира, нивниот јазик се 
контролира, а самото нивно присуство во јавниот и политичкиот простор се 
политизира и стигматизира. Ова создава дополнителен слој на ранливост, правејќи 
ја нивната соработка со државните институции не само тешка, туку и политички 
ризична. 

 

 

 

 

 

 

 



4. Новоизразени обрасци и илустративни примери 

Илустративни случаи на кооптација, реакција (backlash) или поддршка 

Илустративен случај на кооптација во контекст на односите меѓу владата и 
граѓанското општество во Северна Македонија, особено во однос на организациите 
што работат на родова еднаквост и правата на жените, може да се забележи преку 
потпирањето на државата врз меѓународни актери за олеснување на дијалогот, 
наместо воспоставување вистински, институционализирани механизми за 
инклузија. Во моментов, не постојат функционални платформи водени од државата 
што би обезбедиле суштинско и навремено учество на граѓанските организации 
фокусирани на родови прашања во процесите на креирање политики. Во случаите 
кога на граѓанските организации им се овозможува пристап до политички дијалог, 
тоа најчесто е посредувано од меѓународни институции, меѓународни агенции или 
странски амбасади. Оваа динамика претставува форма на индиректна кооптација 
а државата одржува фасада на ангажман без да преземе структурни обврски за 
партиципативно управување. Во суштина, граѓанските организации се селективно 
вклучени за да се задоволат очекувањата на донаторите или да се легитимираат 
веќе донесени одлуки, наместо да бидат овластени како еднакви партнери во 
обликувањето на јавните политики. Ваквиот токенистички пристап не само што ја 
поткопува автономијата и легитимитетот на граѓанските организации, туку и го 
попречува развојот на одржливи, права-базирани рамки на управување. 

Кога беа прашани дали нивните организации учествуваат во консултации, процеси 
на креирање политики или советодавни тела а особено во врска со прашања 
поврзани со родот, сексуалноста, репродуктивните права или социјалната 
инклузија, но и во други области учесниците во фокус-групите посочија дека 
поканите се неконзистентни и во голема мера зависат од тоа која политичка партија 
или кое министерство е на власт. Имало одреден ограничен напредок, како на 
пример учеството во Советодавниот совет за граѓански организации, но овој совет 
подоцна станал неактивен, а вкупната соработка е сведена на многу ниско ниво, и 
на градско и на општинско рамниште. 

Илустративен пример за неефикасна соработка претставува доделувањето 
еднократна финансиска помош од страна на градоначалникот на Кисела Вода, кој 
распределил по 2.500 денари на неколку стотици жртви на семејно насилство. Иако 
формално претставена како поддршка, оваа помош беше во голема мера 
симболична и не обезбеди суштинска помош ниту овластување. Се појавија 
прашања во врска со процесот на селекцијакако на пример како биле 
идентификувани жртвите и кој ги утврдувал критериумите за подобност?! Ваквите 
случаи ја одразуваат површната или ад хок природа на ангажманот со граѓанските 
организации и укажуваат на отсуство на структуирани, транспарентни механизми 
за вистинска соработка меѓу локалните власти и организациите фокусирани на 
родови прашања. 



Илустративен образец на кооптација во односите меѓу владата и граѓанското 
општество во Северна Македонија, особено во областа на родовата еднаквост и 
правата на жените, се појавува и преку потпирањето на државата врз меѓународно 
посредуван ангажман, наместо воспоставување сопствени инклузивни механизми. 
Иако одредени организации се повикуваат да учествуваат во развој на политики 
како на пример во изработката на Акцискиот план за Истанбулската конвенција или 
преку иницијативи за зајакнување како „Жени за жени“ а постојат и други примери 
на индиректна кооптација. Така, во август 2024 година, организацијата “ОН жени” 
организираше настан за јакнење на капацитетите во Скопје со учество на 30 
граѓански организации, со цел зајакнување на нивната улога во интегрирањето на 
родовата перспектива во процесот на ЕУ-интеграција. Иако иницијативата беше 
водена од меѓународен актер, таа го нагласува начинот на кој државата индиректно 
комуницира со организациите фокусирани на родови прашања, иако потеклото на 
ангажманот е надворешно. Ваквите аранжмани одразуваат модел на индиректна 
кооптација, каде што вклучувањето на граѓанското општество е условено од 
агендите на надворешните донатори и дипломатскиот притисок, а не од вистинска 
посветеност на партиципативно управување. Отсуството на државно водени, 
институционализирани платформи за консултација значи дека граѓанските 
организации често дејствуваат на маргините на креирањето политики, селективно 
и симболично вклучени за да се исполнат формални процедурални барања или да 
се демонстрира усогласеност пред меѓународните набљудувачи. Ова ја поткопува 
автономијата на граѓанските организации, ја ослабува одржливоста на политиките 
за родова еднаквост и ја зацврстува фасадата на ангажман без структурна 
длабочина и континуитет. 

Експертите кои беа интервјуирани и учесниците во фокус-групите истакнаа дека, 
кога станува збор за суштинското и навремено вклучување на граѓанските 
организации а особено оние што работат на родот и сексуалноста во процесите на 
креирање политики, иако постојат одредени покани, вклученоста на женските и 
родово-фокусирани групи останува недоволна. Институционалната поддршка за 
учеството на жените се минимални, а политиките ретко ја препознаваат улогата на 
жените како клучни чинители во обликувањето на социјалните и економските 
стратегии. Една учесничка во фокус-група, долгогодишна активистка за родови 
прашања, го истакна примерот со Министерството за труд и социјална политика 
каде при преименувањето на министерството за време на институционално 
реструктурирање, тоа стана Министерство за социјална политика, демографија и 
млади. Таа нагласи дека, според нејзино мислење, институцијата требало да носи 
назив – “Министерство за жени и млади”, истакнувајќи дека демографските 
политики во суштина ги обликуваат жените. Овој пример го нагласува поширокото 
занемарување на родовите перспективи во политичките рамки и покажува дека, и 
покрај формалните консултации, жените и организациите фокусирани на родовата 
еднаквост често остануваат маргинализирани во донесувањето одлуки и 
стратешкото планирање. 

Ова истражување забележа дека поширокиот граѓански простор се соочува со 
континуирано структурно ослабување. На пример, иако постојат формални 



стратешки документи како што е Стратегијата за еднаквост и недискриминација 
(2022–2026), суштинското учество на организациите фокусирани на родовите 
прашања останува минимално и често е заменето со ангажман на меѓународни 
актери, како што се Европската Унија и Обединетите нации, наместо од самата 
влада. Сепак, од 2023 година наваму се забележуваат одредени владини реформи 
усогласени со родовата еднаквост. Значајни институционални поместувања 
вклучуваат воведување родово-одговорно буџетирање низ министерствата и 
локалните самоуправи, нови ревизорски практики поврзани со родовата еднаквост 
и унапредување на инфраструктурата за податоци, од кои многу се поддржани од 
“UN Women”. Овие напори во теорија сигнализираат кооперативен ангажман, но во 
пракса често се потпираат на надворешна фасилитација и немаат вградени 
механизми за систематско вклучување на граѓанските организации.  

Клучна манифестација на (backlash) се јавува преку институционална регресија, 
вклучително и бришењето на родово поврзани термини од законодавството и 
исклучувањето на родово-сензитивниот јазик од процесите на креирање политики. 
Ова официјално маргинализирање суштински ја поткопува политичката средина и 
довербата на граѓаните во соработката меѓу државата и граѓанските организации 
за прашања поврзани со родот, дури и кога тоа формално не се означува како 
„backlash“. 

Гласовите од терен (цитати од интервјуа и фокус-групи) 
Цитати за формалната регистрација наспроти практичните бариери: 
 
Еден од интервјуираните експерти истакна: „Формално, имаме право да се 
регистрираме и да работиме согласно Законот за здруженија и фондации, кој ја 
гарантира слободата на здружување и идеолошката неутралност. Меѓутоа, во 
пракса, граѓанските организации што работат на родови прашања се соочуваат со 
доцнења и дополнителна бирократска контрола“.  
 
Цитати за онлајн вознемирување и медиумско посрамување: 
 
Дел од учесниците во фокус-групите посочија: „Онлајн вознемирувањето и 
медиумското посрамување создаваат застрашувачка клима за активистите што 
работат на родова еднаквост и правата на жените. Поради тоа, многу активисти се 
воздржуваат од организирање јавни настани, јавно изразување или дури и 
одржување онлајн видливост, поради страв од нарушување на угледот, 
координирани напади или офлајн реперкусии“. 
 
Цитати за притисоци од локалните власти: 
 
Друг експерт нагласи: „Иако не постои експлицитна законска забрана, локалните 
власти можат да одложуваат одобренија, да наметнуваат прекумерни обврски за 
известување или да ги обесхрабруваат активностите, претставувајќи ги како 
‘контроверзни’ или општествено чувствителни. Оваа неформална интервенција го 



ограничува опсегот и досегот на програмите и ги принудува организациите 
постојано да го преговараат своето присуство на локално ниво. “ 
 
Цитати за анти-родова реторика и општествена непријателност: 
 
Неколку учесници во фокус-групите истакнаа: „Изјавите на политичките актери, 
конзервативните медиуми и групите што се залагаат за ‘семејни вредности’ често 
ја прикажуваат родово-фокусираната работа како странска или субверзивна, 
создавајќи стигматизација и јавен отпор.“ 
 
Еден од експертите нагласи: „Пристапот до стабилно финансирање е нашиот 
најголем предизвик; проектите фокусирани на родови прашања често се исклучени 
од националните грантови поради политички или идеолошки отпор.“ 
 
Дел од учесниците во фокус-групите посочија: „Без меѓународните донатори, многу 
помали организации не би можеле да опстанат. Затворањето на големи програми, 
како што се проектите на USAID, и пренасочувањето на средствата кон конфликтни 
зони ја зголемија ранливоста на локалните организации што работат на 
чувствителни родови прашања.“ 
 
Неколку учесници во фокус-групите признаа: „Понекогаш мораме да се 
самоцензурираме или да избегнуваме користење на терминот ‘род’ во проектните 
апликации за да се квалификуваме за финансирање. Ова е форма на мека цензура, 
каде што организациите се чувствуваат принудени да ја деполитизираат или 
разредат својата работа за да пристапат до ресурси, со што се компромитира 
интегритетот и влијанието на нивната мисија.“ 
 
Еден експерт изјави: „Повремено сме поканети на консултации за политики, но 
жените и организациите фокусирани на родовата еднаквост ретко се препознаваат 
како централни чинители во стратешкото планирање.“ 
 
Некои учесници во фокус-групите истакнаа: „Практичната соработка е минимална; 
на пример, симболичната финансиска поддршка од градот за преживеаните од 
семејно насилство не ги задоволува реалните потреби.“ 
 
Друг експерт забележа: „Институционалните механизми како советодавните тела 
постојат на хартија, но во реалноста се неактивни или доминирани од меѓународни 
актери, додека националните институции остануваат во голема мера 
неангажирани. Минималното учество на домашните институции ги намалува 
можностите за суштинско политичко влијание и ја зацврстува перцепцијата дека 
организациите фокусирани на родови прашања функционираат на периферијата на 
управувањето.“ 
 

 

 



5. Заклучоци и препораки 

Врз основа на сознанијата добиени од експертските интервјуа и дискусиите во 
фокус-групите, учесниците извлекоа заклучоци и идентификуваа повеќе практични 
мерки со потенцијал значително да ја унапредат овозможувачката средина за 
граѓанските организации фокусирани на родовата еднаквост и да го зајакнат 
застапувањето на правата на жените. 

Заклучоци: 
Анализата на политичката и граѓанската средина во Северна Македонија укажува 
на неколку постојани предизвици за организациите што работат на родова 
еднаквост, правата на жените и пошироките граѓански прашања: 
 

• Фрагментација и слаба координација – Актерите од граѓанското општество 
остануваат расцепкани, со ограничени можности за структуирана соработка 
и заедничко застапување. Поранешните граѓански платформи во голема 
мера се неактивни, оставајќи празнина во ефективното претставување на 
заедничките интереси. 

• Недостатоци во капацитетите – Женските активистки и организациите 
фокусирани на родовите прашања често немаат доволна институционална и 
професионална поддршка за развој на лидерство, менаџерски вештини и 
долгорочна одржливост. 

• Финансиска несигурност – Финансирањето останува високо нестабилно, 
при што општините покажуваат ограничена одговорност за поддршка на 
суштинските услуги, а владините механизми се ранливи на политичко 
влијание. Проектите финансирани од ЕУ и меѓународните донатори често се 
соочуваат со пречки поради слаби или непостоечки обврски за 
кофинансирање од страна на државата. 

• Законодавна и политичка стагнација – Клучните закони, како што се 
Законот за родова еднаквост и Законот за образование, остануваат 
застарени или се применуваат недоследно. Надзорните комисии немаат 
независност и капацитет за целосно извршување на своите надлежности. 

• Недоволно вреднувани родови истражувања и програми – 
Иницијативите предводени од жени, програмите во земјоделството и 
академските истражувања во областа на родовите студии остануваат 
недоволно финансирани и слабо препознаени, и покрај нивното значење за 
социјалната и економската инклузија. 

• Ниска општествена видливост и признание – Родoвата еднаквост и 
правата на жените често се маргинализирани во јавниот дискурс, со 
ограничен број кампањи или напори за нормализирање на учеството на 
жените во донесувањето одлуки и граѓанскиот живот. 

• Закани за граѓанскиот простор и независноста – Политичкото мешање во 
финансирањето, судирите на интереси и инструментализацијата на 
граѓанските иницијативи за партиски цели ја поткопуваат кредибилноста и 
независноста на граѓанското општество. 



 
 
Препораки: 
Врз основа на сознанијата од експертските интервјуа и партиципативните фокус-
групи, следните препораки имаат за цел да одговорат на најитните предизвици и да 
ги искористат новите можности во оваа област. Тие ги одразуваат животните 
искуства, практичните знаења и стратешките перспективи на засегнатите чинители 
директно вклучени во темата: 
 

• Воспоставување посебна граѓанска платформа - Владата на Северна 
Македонија, во соработка со претставниците на граѓанското општество, 
треба да воспостави и буџетира постојана и независна платформа за 
граѓански организации фокусирани на родовата еднаквост и правата на 
жените. Оваа платформа треба да ги координира напорите за застапување, 
да овозможи споделување ресурси и да институционализира структуриран 
дијалог меѓу граѓанските организации и државните институции. Ваквата 
платформа ќе им овозможи на организациите да ги усогласат своите 
стратегии, да ги споделуваат ресурсите и да ја намалат фрагментацијата, 
обезбедувајќи посилен и поефективен заеднички глас. 

 
• Јакнење на капацитетите и обуките - Да се обезбедат континуирани обуки 

за жени и активистки во областа на лидерството, менаџментот и кариерниот 
развој, со цел тие да преземат посилни улоги во своите организации, да 
влијаат врз процесите на донесување одлуки и да изградат одржливи 
кариери во граѓанскиот и професионалниот сектор. Ваквите обуки ќе 
придонесат и за создавање нова генерација жени-лидери кои ефикасно ќе се 
залагаат за родова еднаквост, ќе мобилизираат заедници и ќе претставуваат 
различни гласови на локално, национално и регионално ниво.  
Дополнително, да се прошират образовните програми за родови прашања на 
универзитетите и во заедниците, со цел поттикнување поширок ангажман, 
зголемување на јавната свест и предизвикување на доминантните 
стереотипи. Со вградување на родово-фокусирани наставни програми во 
високото образование и интегрирање работилници во локалните заедници, 
овие програми ќе придонесат за подлабоко разбирање на принципите на 
еднаквост, ќе го охрабрат младинското учество во застапувањето и ќе 
зајакнат долгорочни културни промени во корист на инклузивни и 
демократски вредности.  
 

• Гарантирање институционална и финансиска поддршка - Стабилна и 
овозможувачка средина за граѓанските организации фокусирани на родовите 
прашања бара предвидлива и транспарентна финансиска поддршка. 
Општините треба да имаат задолжителна одговорност за обезбедување 
финансиски средства за организациите што испорачуваат суштински услуги 
во заедницата, особено оние поврзани со родовата еднаквост, 
репродуктивното здравје и правата на жените. Паралелно, државните 
институции мора да обезбедат наменски и одржливи буџетски алокации за 



да се гарантира дека иницијативите за родова еднаквост нема да зависат од 
фрагментирана или ад хок поддршка.   
Дополнително, владата треба да гарантира кофинансирање за проектите 
финансирани од ЕУ и меѓународните донатори, овозможувајќи им на 
организациите целосно да ги искористат надворешните финансиски 
можности без да бидат ограничени од неисполнети домашни обврски. За 
заштита од политичка манипулација и пристрасност, претставниците на 
граѓанското општество мора суштински да бидат вклучени во процесите на 
распределба на средствата. Овој партиципативен пристап не само што ќе ја 
зголеми транспарентноста и отчетноста, туку и ќе ја зајакне довербата меѓу 
државата и граѓанското општество, зацврстувајќи го легитимитетот и 
влијанието на иницијативите за родова еднаквост. 

• Законодавни и политички реформи – Обезбедувањето родова еднаквост 
во Северна Македонија бара и зајакнување на законската и политичката 
рамка што ја поддржува граѓанската акција и правата на жените. Постојното 
законодавство, вклучително и Законот за родова еднаквост и Законот за 
образование, мора темелно да се ажурира за да ги одрази современите 
општествени реалности, меѓународните стандарди за човекови права и 
еволуирачките обврски во областа на родовата еднаквост. Овие измени не 
треба да останат само на хартија, туку да бидат придружени со ефективни 
механизми за мониторинг, спроведување и отчетност.  
 

• Подеднакво важно е зајакнувањето на независноста и функционалноста на 
комисиите за еднакви можности и сродните надзорни тела. Премногу 
често овие институции постојат само формално, со ограничени овластувања 
или ресурси за извршување на своите надлежности. Со гарантирање на 
нивната автономија, обезбедување соодветни финансиски и човечки ресурси 
и заштита од политичко мешање, овие комисии можат да станат моќни 
двигатели на промените — да ја следат усогласеноста на државата, да 
промовираат еднаквост низ сите сектори и да обезбедат систематско 
интегрирање на родовите перспективи во креирањето политики. 

 
• Поддршка за истражувања и програми за жени – Зајакнувањето на 

родовата еднаквост бара континуирани инвестиции во истражувања и 
иницијативи предводени од жени кои се насочени и кон итните потреби и кон 
долгорочните структурни нееднаквости. Насочени субвенции и грантови 
треба да се доделуваат на жени во земјоделството, кои често се 
маргинализирани во пристапот до ресурси и финансиска поддршка, иако 
имаат клучна улога во руралните економии. Поддршката на иницијативите 
предводени од жени во различни сектори може да ги зајакне локалните 
заедници, да поттикне претприемништво и да ја зголеми видливоста на 
придонесот на жените во економскиот и општествениот развој.  
Во исто време, неопходно е зголемено финансирање за академски и 
применети истражувања во областа на женските и родовите студии, со цел 
креирање политики засновани на докази и продлабочување на јавната свест 



за родовите динамики во општеството. Ваквите истражувања ја 
обезбедуваат знајната основа за ефикасно застапување, креирање политики 
и подигање на свеста.  
Конечно, потребно е систематско мапирање на постојните можности за 
финансирање со цел обезбедување транспарентност и еднаков пристап до 
ресурсите. Со организирање и јавно објавување на овие информации, 
креаторите на политики и донаторите можат да ги намалат нееднаквостите 
во распределбата, да ја подобрат ефикасноста на алокацијата на средствата 
и да им помогнат на организациите фокусирани на родовите прашања да ја 
обезбедат поддршката неопходна за одржување на нивната работа. 
 

• Промоција на видливост и општествено признавање – Зголемувањето на 
видливоста на жените и организациите фокусирани на родовата еднаквост е 
клучно за менување на јавните перцепции и влијание врз креирањето 
политики. Свесноста кај носителите на одлуки за виталната улога на жените 
во општеството мора да се зајакне, надминувајќи ги симболичните гестови и 
преминувајќи кон вистинско признавање на придонесот на жените во сите 
сфери како што се економска, политичка и социјална. Ова подразбира 
отфрлање на стигматизацијата на родовата еднаквост како маргинално или 
контроверзно прашање и нејзино афирмирање како темел на демократски и 
инклузивен развој.  
Дополнително, вклучувањето на жените и граѓанските организации 
фокусирани на родовите прашања во процесите на креирање политики мора 
да биде суштинско уште од самите почетоци на донесувањето одлуки. 
Нивното учество во изработка на стратегии, акциски планови и законодавни 
документи не смее да остане симболично или формално. Наместо тоа, 
нивната експертиза и животни искуства треба активно да ги обликуваат 
исходите, обезбедувајќи родовата еднаквост да биде вградена не како 
дополнителна мисла, туку како водечки принцип на јавните политики. 
 

• Заштита на граѓанскиот простор и независноста – Заштитата на 
граѓанскиот простор е предуслов за жива демократија и ефикасно 
застапување на родовата еднаквост. Мора да се воспостават заштитни 
механизми за да се спречи злоупотребата на граѓанските ресурси за тесни 
политички цели, бидејќи ваквата практика ја нарушува довербата и ја 
одвлекува поддршката од вистинските потреби на заедниците. Граѓанските 
организации, особено оние што работат на родова еднаквост и правата на 
жените, имаат потреба од средина во која нивната работа се вреднува 
според нејзината суштина, а не се манипулира за партиски интереси.  
Подеднакво важна е и независноста на граѓанските платформи и институции. 
Овие простори треба да останат слободни од партиско влијание, 
обезбедувајќи да функционираат како неутрални и кредибилни механизми за 
дијалог, застапување и отчетност. Со нивна заштита од политичко мешање, 
граѓанското општество може да го зачува својот интегритет, да ги засили 
маргинализираните гласови и поефективно да придонесе кон креирање 
политики што ја унапредуваат еднаквоста и демократското учество. 

